
Miranda kontseilariak Europako FEDER funtsen Nafarroako programa operatiboa, 2007-2013 urteetakoa,  aurkeztu du gaur
Gaur goizean eratu da jarraipen batzordea
Asteartea, 2008ko otsailaren 19.  Gaur goizean eratu da Iruñean Europako FEDER funtsen Nafarroako programa operatiboa, 2007-2013 urteetakoa, 47,1 milioi euroko aurrekontua duena; kopuru horren %90 berrikuntzaren eta informazioaren gizartearen arloetako proiektutarako bideratuko da. 

Bilera izan eta gero, bigarren lehendakariorde eta Ekonomia eta Ogasun kontseilari Álvaro Miranda Simavillak argibideak eman ditu Europar Batasuneko programa horren edukiari buruz.  

Jarraipen batzordea, FEDER funtsekin Nafarroarako ezarri den programazioaren aurrerapenak ebaluatzeaz arduratzen dena, urtean behin bilduko da, eta bertan ordezkaritza izanen dute Europako Batzordeak, Hezkuntza eta Zientzia Ministerioak, eta, Nafarroako Gobernuaren aldetik, Berrikuntza Zuzendaritza Nagusiak, Modernizazioaren eta Administrazio Elektronikoaren Zuzendaritza Nagusiak, Etxebizitza eta Lurraldearen Antolamenduko Zuzendaritza Nagusiak, eta Turismo Zuzendaritza Nagusiak, Nafarroako Gobernuaren Nazioarteko Garapenaren Zuzendaritza Nagusia buru dela. Horrez gain, batzordeko kide izanen dira Nafarroako Ekonomia eta Gizarte Kontseilua, Nafarroako Udal eta Kontzejuen Federazioa, Nafarroako Berdintasunerako Institutua eta Ingurumen Zuzendaritza Nagusia. 

Lehendabiziko bileran, organoa zuzenduko duen barne araudiaz gain, programa operatibo berrian sartuko diren proiektuak aukeratzeko irizpideak ere ezarri dira. Zehazki, erabaki da Lisboa eta Gotenburgeko estrategiekin eta Erreferentziako Esparru Estrategiko Nazionalarekin bat datozen ekimenei lehentasuna ematea.

Era berean, eta Europako Batzordearen gomendioei jarraikiz, FEDER bidez finantzatutako proiektuak ingurumenaren aldetik iraunkorrak izatea baloratuko da, bai eta berdintasunaren sustapena eta genero gaiak txertatuta izatea ere.

I+Gko inbertsioa, BPGaren %3ra igotzea
Programa operatibo berriak, aipatutako batzordea eratuz abian jartzen denak, hiru helburu estrategiko dauzka. Lehena I+Gko gastua, BPGaren gainekoa, igotzea, egungo %1,67koa izatetik %3koa izatera pasa dadin 2010. urtean, horrela Lisboako helburuekin bat etorriko bailitzateke. Halaber, programak planteatzen du dinamismo handiagoa sustatzea Nafarroako enpresen sektorean, enpresen nazioarteko proiekzioaren bidez. Azkenik, hirugarren helburua da eragile guztiak informazioaren gizartean murgil daitezen bultzatzea, batetik, banda zabaleko konexioa duten enpresa txikien portzentajea handituz eta, bestetik, teknologia berrien erabilera herritar guztiengana zabalduz. 

Bestalde, programan eraginkortasun energetikorako jarduketak aurreikusiko dira, bai eta turismoko establezimenduak sortu eta dibertsifikatzekoak ere.

Helburu hauek bat datoz programazio aldi berri honetan FEDER gastuaren banaketarako erabiliko den irizpidearekin, lehentasuna emanen baitzaie berrikuntzari eta jakintzaren gizartearen esparruan egiten diren ekintzei, programa hornitu duten 47,1 milioien %90 horietara bideratuz.

Lehentasunezko bederatzi arlo
Aipatutako helburuak lortzeko, programak lehentasunezko hiru lan-arlo ezarri ditu Nafarroan: I+G jarduerak ikerketa zentroetan; I+G azpiegiturak eta kalifikazio zentroak teknologia zehatzetan; I+Gko laguntzak enpresa txiki eta ertainetan; inbertsioak enpresetan; enpresa txiki eta ertainetan berrikuntza eta enpresa izpiritua sustatzeko beste neurri batzuk; informazioaren eta komunikazioaren teknologiak; herritarrentzako zerbitzuak eta aplikazioak; IKT enpresa txiki eta ertainen eskurago jarri; baliabide energetikoak eta garraio zerbitzuak eskura jartzea; garapen iraunkorra, herri eta hirietan; eta proiektu integratuak herriak eta hiriak suspertzeko.

2007-2013 urteetarako FEDER funtsen Nafarroako programa joan zen abenduan izenpetu zuten, Madrilen, bigarren lehendakariorde eta Ekonomia eta Ogasun kontseilari Álvaro Miranda Simavillak, Ekonomia eta Ogasuneko Estatuko idazkari Carlos Ocaña y Pérez de Tudelak, eta Eskualde Politikarako Europako komisarioak, Danuta Hübnerrek. Horrenbestez, batzordea eratuta, hurrengo hilabeteetan programazio aldi berrian FEDER funtsekin finantzatzeko moduko proiektuen lehendabiziko proposamenak aurkezten hasi ahalko direla espero da.

